
Cөз бостандығы, бейбіт жиналу және бірлесу бостандығына ие болу құқықтар қатаң 
шектелді, оның ішінде қаңтардағы жаппай наразылық кезінде. Қауіпсіздік күштері 
бейбіт наразылық білдірушілерге қарсы асыра күш қолданып, көптеген адамдарды 
жаралап, өлтірді. Демонстранттар заңсыз ұсталып, қамауда азаптауға ұшырады. 
Жалпы алғанда, құқық қорғау органдары наразылық білдірушілерге шабуыл жасап, 
қатыгездік жасағандары үшін жауапкершілікке тартылмады. Наразылық туралы 
хабарлаған журналистер нысанаға алынып, кейбіреулері ұсталды. Қазақстан барлық 
қылмыс үшін өлім жазасын жойды.  

Қысқаша ақпарат  
Қаңтар айында жанармай субсидиялары тоқтағаннан кейін бүкіл Қазақстанда 
наразылық басталды. Қақтығыстар мен билік тарапынан өлімге әкелетін күш қолдану 
салдарынан 200-ден астам бейбіт тұрғын қаза болды. 

5 қаңтарда Президент Тоқаев үкіметті таратып, бұрынғы президент Нұрсұлтан 
Назарбаевқа жақын деп есептелетін бірнеше жоғары лауазымды шенеуніктерді 
қызметінен босатты, ол өз кезегінде Қауіпсіздік кеңесі мен билеуші «Нұр Отан» 
партиясының төрағалығынан шеттетілді. 

8 маусымда және 17 қыркүйекте конституциялық түзетулердің екі жиынтығы 
қабылданды. Олар президенттік өкілеттіктерді жеті жылдық бір мерзіммен ғана 
шектеді, адам құқықтары жөніндегі омбудсменді тағайындап, үкімет құрылымын 
өзгертті, ел астанасын қайта Астана деп атады. 

20 қарашада президент Тоқаев кезектен тыс президенттік сайлауда 81% дауыс жинады. 
ЕҚЫҰ бақылаушылары сайлауды «бәсекелестік жоқ» деп сынап, сөз бостандығы мен 
ақпаратқа қол жеткізу құқығын шектеу «сайлаушылардың саналы таңдау жасау 
мүмкіндігін шектейтінін» атап өтті. 

Бейбіт жиналу бостандығы 

Жанармай бағасы күрт көтерілгеннен кейін 2 қаңтарда жаппай наразылық басталып, 
көп ұзамай экономикалық талаптар саяси және сыбайлас жемқорлыққа қарсы 
үндеулерге айналды. Атап айтқанда, көптеген наразылық білдірушілер 2019 жылы 
ресми отставкаға кеткеніне қарамастан, айтарлықтай саяси және экономикалық 
ықпалын сақтап қалған бұрынғы президент Нұрсұлтан Назарбаевты биліктен кетіруді 
талап етті. 

Наразылық білдірушілердің көпшілігі бейбіт болды, бірақ көп адамдар бірқатар 
қалаларда, оның ішінде Алматыда да зорлық-зомбылық әрекеттерін жасады. Билік 
жаппай заңсыз қамауға алу, резеңке оқ пен оққару, шамадан тыс күш қолданып жауап 
берді. 5 қаңтарда президент Тоқаев елде төтенше жағдай мен түнгі коменданттық сағат 
енгізіп, наразылық білдірушілерді «террористер» деп атады және оларды тарату үшін 
әскерді шақырды. 10 000-нан астам демонстранттар қамауға алынып, көбісі соққыға 
жығылды және қатыгез, адамгершілікке жатпайтын жағдайда ұсталды. 3 мыңнан 



астамы 15 тәулікке дейін әкімшілік қамауға алынды. 1600-ге жуық адамдар негізінен 
«зорлық-зомбылық жасап, жаппай тәртіпсіздіктерге қатысу» және басқа да зорлық-
зомбылық қылмыстары үшін қылмыстық қудалауға ұшырады. 

Парламент 27 қазанда қаңтардағы наразылықтарға байланысты қылмыстық 
жауапкершілікке тартылғандарға рақымшылық жасау туралы заң қабылдады. 
Шенеуніктердің мәліметінше, терроризм, экстремизм, жаппай тәртіпсіздік 
ұйымдастыру, сыбайлас жемқорлық немесе азаптау бойынша айыпталғандарды 
есепке алмағанда, осы заң 1071 адамды қамтыды. 

Бейбіт жиналыстарды реттейтін заңнама асыра шектеуші болып қала беруде. Ол 
бұлыңғыр немесе техникалық сылтаулармен билік қаламайтын наразылық 
акцияларына заңсыз тыйым салуға мүмкіндік берді, әдеттегідей соны істеді де. 
Қазақстандық құқық қорғау органдарының мәліметі бойынша, билік 2022 жылы 
кемінде 154 бейбіт жиналыс өткізуге рұқсат бермеген. Құқық қорғау органдары 
наразылық білдіруші болуы мүмкін адамдарды жиі жағдайда және көбенсе заңсыз 
«алдын ала қамауға алған». 

Күшті асыра пайдалану  
Қаңтар айында қауіпсіздік күштері резеңке оқ пен оққаруын бейбіт шерушілер мен 
зорлық-зомбылық көрсетушілерге, тонаушылар мен қасында жүрген адамдарға қарсы 
жаппай және заңсыз қолданды. 7 қаңтарда президент Тоқаев құқық қорғау органдары 
мен армияға ескертусіз оқ атуға бұйрық бергенін ашық айтып, бұл тәжірибені нақты 
мақұлдады. Ресми мәліметтерге сәйкес, осы оқиғалар кезінде кем дегенде 219 бейбіт 
тұрғын мен 19 құқық қорғау қызметкері қаза тапқан. 

Армия тиісті дайындық пен жабдықтың жоқтығына қарамастан наразылықты реттеу 
үшін жіберілді. Коменданттық сағат кезінде қарулы адамдардың жаяу жүргіншілер мен 
көліктерге оқ жаудырғаны туралы бірнеше рет хабарланды. Кем дегенде, кейбір 
шабуылдарды үкімет күштері жасаған көрінеді. Бұл оқиғалардың көпшілігі жыл 
соңында тергеусіз қалуда. 27 қазанда жарияланған рақымшылық осы кісі өлтірген 
офицерлерге қылмыстық қудалаудан құтылуға мүмкіндік береді. 

Азаптау және басқа да қатыгез іс-әрекеттер 
Қаңтардағы наразылықтарға қатысқаны үшін қамауға алынғандардың көпшілігі құқық 
қорғау қызметкерлері тарапынан азаптау немесе басқа да қатыгездікке тап болды. 
Ұсталғандар көбінесе спорт залдары сияқты заңсыз қамау орындарында немесе 
адамдар лық толы камераларда ұсталып, ыңғайсыз жағдайда аяқтан тік тұруға, еденде 
ұйықтауға мәжбүр болды, тамақ пен су аз немесе мүлде берілмеген, медициналық 
көмек көрсетілмеді, сонымен қатар басқа да құқықтарын бұзу оқиғалары болды. 
Көбінесе арнайы белгісі жоқ қара форма киген офицерлер қамаудағыларды уақытша 
ұстау изоляторларына келгенде, қамауда ұстау кезінде жиі ұрып-соққан. 

Жергілікті құқық қорғау топтары жүздеген тұтқындардың кінәсін мойындату немесе 
нақты адамдарды жазалау үшін азаптауға не басқа да қатыгездікке ұшырағандарын 
хабарлады. Оның ішінде ұрып-соғу, электр тоқпен ұру, үтікпен күйдіру, ұсталғандардың 
басына полиэтилен пакет кигізу және тырнақтарының астына ине салу сияқты азаптау 
әрекеттері жасалған. Шенеуніктер қаңтарда алты адам қамауда болғанда «заңсыз 
тергеу әдістері» салдарынан қайтыс болғанын мойындады. 



Билік азаптау және басқа да қатыгездік, оның ішінде өлімге әкеліп соққан оқиғалар 
туралы арыздар бойынша нәтижелі, бейтарапты және мұқият тергеу жүргізбеді. Тергеу 
номиналды түрде басталғанымен, шынайы жауапкершілікке сирек жағдайда ғана 
әкелді. Шенеуніктердің мәліметінше, азаптау бойынша 300-ден астам іс тергелсе, қазан 
айындағы жағдай бойынша қаңтар оқиғасына қатысты түрлі айыптар бойынша тек 49 
тәртіп сақшысы ғана жауапқа тартылған. Талдықорған қаласында 24 тұтқынды, оның 
ішінде екі баланы азаптағаны үшін бес полиция қызметкері сотқа тартылды. 

12 қаңтарда билік Семей қаласындағы наразылық шерулерін бақылап жүрген құқық 
қорғаушы Райгүл Садырбаеваны қамауға алып, оған жаппай тәртіпсіздікке қатысты 
деген жалған айып тақты. Ол екі апта бойы байланыссыз ұсталды, қатыгездікке тап 
болып, жалған өлім жазасын орындау, зорлаумен қорқыту және қысым көрсету үшін 
медициналық көмек көрсетуден бас тарту заңсыз әрекеттерге ұшырады. 14 наурызға 
дейін тергеу изоляторында болды, кейін үйқамаққа ауысты. Оны қыркүйекте босатты, 
бірақ еркін жүруіне тыйым салынды; осы қудалау жыл соңында да жалғасып келе 
жатты. Қазан айында билік құқық бұзушылықтың дәлелдері жоқ деген сылтаумен оны 
азаптау фактілерін тергеуден бас тартты. 

Сөз бостандығы  
Құқық қорғау органдары қаңтардағы наразылықтар туралы хабарлаған журналистерді 
заңсыз ұстады. Кейбіреулері «заңсыз бейбіт жиындарға қатысқаны үшін» әкімшілік 
қамауға алынды. 

БАҚ шектеулері жыл бойы орын алды. 3 шілдеде тәртіп сақшылары тәуелсіз журналист 
Махамбет Әбжанды жергілікті кәсіпкерден ақша бопсалады деген айыппен қамауға 
алды. Билікті сынағаны үшін оны нысанаға алды деген күдік болған. Жылдың соңында 
ол әлі де қамауда болған. 

Бірлесу бостандығы 
«Экстремистік» деп заңсыз танылған ұйымдарға мүше болу Қылмыстық кодекстің 405-
бабында көзделген қылмыстық құқық бұзушылық болып қалды, ол алты жылға дейін 
бас бостандығынан айырумен жазаланады. Қаңтар мен қазан айлары аралығында бұл 
құқық бұзушылық үшін 16 адам қылмыстық жауапкершілікке тартылды, сәйкесінше 
2021 жылдың осы кезеңінде бұл көрсеткіш 66 болған. 

25 ақпанда полиция оппозициялық Демократиялық партияның жетекшісі Жанболат 
Мамайды тұтқындады. Қаңтар оқиғасында қаза тапқандарды бейбіт шеруді 
ұйымдастырғаны үшін ол алғашында «әкімшілік қамауға» алынды. 14 наурызда ол 
қылмыстық айыптау бойынша тергеу изоляторына жіберілді, 2 қарашада үйқамаққа 
ауыстырылып, жылдың соңында сол үйқамақта болған. Жанболат Мамайға "көрінеу 
жалған ақпарат таратты", "лауазымды тұлғаны қорлады" және "бейбіт жиындарды 
өткізу тәртібін бұзды" деген айыптар тағылды. Барлық айыптар оның адам құқықтарын 
жүзеге асыруына байланысты болды. 

Босқындар мен мигранттар құқықтары 
24 ақпанда Ресей Украинаға басып кіргеннен кейін мыңдаған ресейліктер Қазақстанға 
жаппай қашып келді. Қазақстан Ресей азаматтарына ішкі төлқұжаттарын пайдаланып 
кіруге және елде 90 күнге дейін тұруға мүмкіндік берді. Ресейде 21 қыркүйекте 
мобилизация басталғанға дейін Қазақстанға 20 000-ға жуық Ресей азаматтары келген 



болатын, ал одан кейін 200 000-нан астам адам келген, бірақ олардың көпшілігі кейін 
қайта қайтты немесе басқа елдерге кетіп қалды.  

Қазақстан билігі көмек беруге уәде беріп, Ресейден келгендерді орналастыруға, оның 
ішінде шетел азаматтарын тіркеу үшін қосымша нысандар ашу және уақытша баспана 
беру арқылы көмектесуге тырысты. Қазан айында билік ресейлік азаматтар тіркелу 
үшін халықаралық төлқұжаттарын – шетелге шығатын азаматтарға Ресей билігі берген, 
Ресей азаматтарының аз бөлігінің ғана қолында болатын төлқұжат қажет болуы мүмкін 
деген ұсыныс жасады. Мұндай өзгертулер қабылданған жағдайда көп адамдарды 
Ресейге оралуға немесе ұзақ және тиімсіз рәсім арқылы босқын мәртебесін сұрауға 
мәжбүр етуі мүмкін. 

Өлім жазасы  
Қылмыстық кодекске өлім жазасына қатысты барлық сілтемелерді алып тастаған 
өзгертулер қабылданғаннан кейін келесі айда, 8 қаңтарда күшіне енді. 

8 маусымда Конституциядан өлім жазасын алып тастауды бекіткен конституциялық 
өзгертулер күшіне енді. 

24 маусымда Қазақстанда өлім жазасын жоюға бағытталған АСҚХП-ң Екінші 
факультативтік хаттаманың ратификациясы күшіне енді.  

Климат дағдарысына қарсы тұрмау 
Қазақстанның энергетикалық секторы толығымен дерлік қазба отын мен жанармайға 
тәуелді болып қалды. Үкімет 2016 жылдан бері парник газдарын шығаруды азайту үшін 
ҰДК-ны жаңартқан жоқ. 


